
Prakata

Kritikan terhadap Kitab Bible boleh dilihat dari dua perspektif iaitu kritikan 
positif dan kritikan negatif. Biblical Criticism merupakan antara contoh 
kritikan yang bersifat positif, kritikan dari skop akademik bertujuan untuk 
meneliti dan menghuraikan semula Kitab Bible Kristian agar sumber, 
terjemahan dan tafsirannya bertepatan dengan manuskrip asal Kitab Bible 
tersebut. Manakala kritikan yang berbentuk negatif pula, bagi penganut 
Kristian adalah kritikan yang mempersoalkan keabsahan Kitab Bible 
sebagai kitab suci. 

Kritikan terhadap Kitab Bible Kristian bukanlah dari kalangan sarjana 
Muslim semata-mata tetapi juga muncul dari kalangan sarjana Barat. Antara 
isu yang biasa dibangkitkan contohnya seperti isu penulis dan sumber asal 
manuskrip, terjemahan dan tafsiran, perbezaan teks dan fakta, isu moral dan 
etika yang terdapat dalam Kitab Bible. Ahmed Deedat merupakan antara 
tokoh perbandingan agama yang terkenal dalam kritikannya terhadap 
Agama Kristian dan Kitab Bible. Buku ini bertujuan untuk melihat manhaj 
yang digunakan oleh Ahmed Deedat dalam kritikannya terhadap Kitab 
Bible Kristian. Beliau menjadikan Islam sebagai teras kepada kritikan 
beliau dengan melihat kepada misi asas Islam itu sendiri iaitu mengesakan 
Allah SWT, beriman dengan Nabi Muhammad SAW sebagai Nabi dan 
Rasul yang terakhir dan al-Quran adalah satu-satunya kitab suci dari Allah 
SWT yang masih terpelihara. Beliau berpegang dengan pandangan bahawa 
Kitab Bible Kristian telah diselewengkan (tahrīf) dan dipalsukan (tabdīl) 
dengan membawa pelbagai bukti dari petikan Bible yang mempersoalkan 
ketulenan Kitab Bible sebagai kitab suci dan firman dari tuhan.

Alhamdulillah segala puji bagi Allah SWT yang telah memberikan 
peluang dan kemudahan untuk menyiapkan sebuah buku sangat bermanfaat 
buat para pembaca yang berminat dalam Perbandingan Agama. Buku ini 
pada asalnya adalah hasil daripada disertasi sarjana pengajian Islam yang 
telah diluluskan dan telah dianugerahkan Ijazah sarjana pengajian Islam 
pada majlis Konvokesyen ke-50 yang lalu. Pada kesempatan ini penulis 
ingin mengucapkan jutaan terima kasih kepada semua pihak yang terlibat 
menjayakan penulisan ini atas tunjuk ajar, bimbingan, buah fikiran, 
kesabaran, bantuan dan dorongan untuk penulis menyiapkan buku ini.

Tidak lupa jutaan terima kasih kepada Penerbit UKM kerana sudi 
membantu menerbitkan buku ini dan juga menyalurkan bantuan geran 
dengan kod DPB-2023-025. Penghargaan juga dititipkan kepada Pusat 
Kajian Usuluddin dan Falsafah, Fakulti Pengajian Islam, UKM, sebagai 
affiliasi para penulis. Akhir sekali keluarga dan rakan-rakan penulis 
dan mereka yang terlibat secara langsung dan tidak langsung, saling 
mendorong, berkongsi pandangan, berkongsi bahan dan semua bentuk 
pertolongan yang tidak dapat disenaraikan satu persatu di sini. Semoga 
Allah SWT membalas segala jasa bakti semuanya dengan kebaikan yang 
banyak. Ᾱmīn.

